Meddwl am Marc


Marc Pennod 10 adnodau 17-22 

Y dyn ifanc cyfoethog.

Mae Iesu wrthi’n dysgu ei ddisgyblion ac yn dweud am rai pethau sy’n rhwystr i bobl rhag dod ato fe.  Wedi i’r dyn ifanc cyfoethog  ddod at Iesu un cwestiwn sydd ganddo i’w ofyn i Iesu, sef 

       “beth sydd raid i mi ei _______ i gael bywyd tragwyddol?”(adn 17)

Roedd y dyn yma wedi gwneud rhywbeth cyn ennill cyfoeth iddo’i hun.  Yn yr un ffordd roedd yn credu fod yn rhaid iddo wneud rhywbeth cyn y medrai ennill ffafr Duw. 

· Ydyn ni weithiau yn meddwl ein bod yn medru ennill ffafr Duw?  Yn anghofio mai Iesu sy’n dod â ni at Dduw ac yn gwneud y gwaith troson ni?
Beth mae’r gŵr ifanc yn galw Iesu?  Sut mae Iesu’n ei ateb?
                 “onid ______   ydy’r unig un sy’n dda?
Ydyn ni’n meddwl mai wrth fod yn dda fyddwn ni’n dod at Iesu?
Os felly, does dim gobaith caneri gyda ni!
Mae Iesu’n mynd ati i atgoffa’r gŵr o chwech o’r Deg Gorchymyn roddwyd i Moses (Exodus 20: 3-17).  Beth mae ateb y gŵr yn dangos amdano?

Naill ai

· ei fod yn ddyn sy’n ceisio Duw, neu

· ei fod yn twyllo ei hun yn ofnadwy.

Beth ydych chi’n meddwl? 
Ydy gwybod y gorchmynion yn ddigon i Iesu, neu ydy e’n gofyn am rywbeth mwy? 
 Beth yw’r ddau beth mwy mae Iesu’n gorchymyn y dyn i’w wneud?
· “ Dos_____ dy eiddo i gyd, a ____arian i bobl dlawd. .. . .”

·  “Yna tyrd a’m ______i.”(adn 21)

Pe bai Iesu’n dweud fod “un peth ar ôl”(adn 21) i ni wneud cyn i ni ei ddilyn, beth fydde hynny?  Sut fydden ni’n teimlo tase Iesu’n dweud fod yn rhaid i hwnnw fynd?  Ydyn ni’n fodlon gwrando ar Iesu yn ein herio?
Beth felly mae Iesu’n dweud heddiw?
Ydyn ni’n dal i feddwl ein bod ni’n ddigon da, trwy’r hyn fyddwn ni’n ei wneud, i ennill ffafr Duw?  Ydyn ni wedi dysgu mai dim ond Un sy’n ddigon da i sefyll o flaen Duw, a bod y gŵr ifanc wedi methu gwrando arno yma?
 Mae Iesu’n deall i’r dim beth sydd yng nghalon y dyn ac yn cynnig bywyd tragwyddol iddo.  Tristwch y dyn yw iddo wrthod  am ei fod yn ddyn cyfoethog iawn.” (adn 22)  Fedrwn ni fforddio gwneud yr un peth?
Gweddi: Dangosa i ni, Arglwydd Iesu, os oes un peth yn ein bywydau sy’n rhwystr i ni dy ddilyn.  Helpa ni i wneud rhywbeth amdano fe nawr.  Gofynnwn hyn yn dy enw’n unig. Amen

